Saamgestel deur Study Opportunities 2011


Nuwe tegnologie wat nie spesifiek in die inhoudelike raamwerk van die LPG gelys is nie
Bylae B van Omsendskrywe E4 van 2011, lys nuwe tegnologie wat eksamineerbaar vir RTT is. Hierdie is kort verduidelikings van al die terme, soos deur een van ons skrywers saamgestel:

E-boeke / Digitale boeke

E-boeke is boeke in digitale formaat. Die meeste het kopiereg beskerming, wat DRM (Digital Rights Management) genoem word, om te verhoed dat dit gekopieer of deur persone gedeel word. Die meeste e-boeke kan slegs deur die toestel/program waarvoor dit geskep is, gelees word. 

PDF (Portable Document Format)-lêers kan as e-boeke gebruik word (omdat dit nie verander kan word nie en deur die gratis Adobe Reader-program oopgemaak en gelees kan word). Sommige van die gevorderde kenmerke van ware e-boeke ontbreek egter hier, soos die gebruik van boekmerke, uitlig van teksgedeeltes, maak van aantekeninge, bladsynommers wat dinamies verander (bladsynommers wat verander soos wat die gebruiker fontstyle en -groottes verander). 
Voordele van e-boeke is:

· E-boeke kan binne minute aangekoop en afgelaai word. 

· Daar is nie baie stoorspasie nodig om e-boeke te stoor nie – honderde boeke kan op ’n rekenaar of draagbare toestel gestoor word. Dink net hoe handig dit is om so baie ‘boeke’ saam te kan neem wanneer ’n mens byvoorbeeld op ’n vliegtuig wil reis! 

· Dit is baie duursaam en verniel nie soos ‘hardekopie’-boeke nie. Baie universiteite en biblioteke plaas deesdae hul studiemateriaal en argiewe aanlyn om afgelaai te word.

· ’n Mens kan maklik en vinnig vir teks in ’n elektroniese boek soek. Skakels na nuttige of verwante webtuistes kan ook voorsien word. 

· Dit is maklik om die skrif groter te maak vir mense wat swaksiende is. Baie e-boektoestelle en -programme verskaf verteller-opsies, wat beteken dat die teks voorgelees word. 

E-boekleser

E-boeklesers is gespesialiseerde apparatuur, soos die Amazon Kindle, Sony E-Reader, die Barnes & Noble Nook. Hulle kan ook voorkom as programmatuur wat op ander toestelle kan uitvoer. 

Die iPad het ’n toepassingsprogram Kindle app wat jou toelaat om Kindle-boeke te lees. Die iPad het ook programme om Apple se eie iBooks en Barnes & Noble se Nook books te lees.

Netboeke (Netbooks) 

Netboeke moet nie met e-boeke verwar word nie. Dit is klein, minder kragtige skootrekenaars, wat as hooffunksie draagbaarheid en uitvoer van take het, wat nie kragtige verwerking vereis nie, soos nagaan van e-pos en om deur die Internet rond te snuffel (daarvoor die naam Netbooks). Hulle het gewoonlik 10"- of 11"-skerms en minder kragtige SVE’s. Hulle was vir ’n rukkie baie gewild, maar die koms van gebruikertablette soos die iPad, het hul gewildheid en verkope laat afneem. 

Tabletrekenaars

Ons onderskei twee tipes, naamlik: Gebruikertablette en Tablet PC’s

Gebruikertablette

Dit is klein, draagbare toestelle, soos die iPad, Galaxy Tab, Playbook, Xoom en HP Touchpad. 

Hulle is ontwerp om deur raakskermkoppelvlakke beheer te word en het ingeboude WiFi, Bluetooth en 3G-kommunikasie. Dit is uitstekende toestelle vir mediagebruik en gerieflik vir Internet-soektogte en e-poskommunikasie. Hulle word ook as draagbare rekenaarspeletjietoestelle, e-boeklesers, GPS- en produktiwiteitstoestelle gebruik. 

Tablet-PC’s

Hierdie is gewone, skootrekenaar-tipe rekenaars (met of sonder sleutelborde) wat die vermoë het om met ’n pen-tipe toevoertoestel te werk. 

Hulle is duurder as gebruikertablette en het ’n korter batterylewe. Hulle is ook duurder as gewone skootrekenaars en het nie goed verkoop nie. 

YouTube 

YouTube is ’n webtuiste waar video’s gedeel kan word. Dit is die eiendom van Google en word deur hulle bedryf. Dit is gratis om te gebruik (maar word soos die meeste Google-produkte deur advertensies befonds). Dit is ’n kragtige fasiliteit vir die deel van video’s op die Internet. 

Sosiale netwerke

Sosiale netwerktuistes is ’n plek waar mense inligting, kennisgewings, foto’s, ens. oor hulself, hulle aktiwiteite en selfs waar hulle hul bevind, met ander kan deel. Op sommige webtuistes kan jy beperkings plaas op wie toegang tot jou data kry (bv. Facebook), terwyl ander, soos Twitter, absoluut alles aan die publiek bekend maak.
Alle bestaande sosiale netwerktuistes is gratis. 

Webtuistes soos Digg laat toe dat jy webtuistes waarvan jy hou ‘merk’ en dan daarvoor ‘stem’. Die Digg-tuisblad lys dan die webtuistes met die hoogste aantal stemme. 

Voordele

· Hou kontak met vriende, familie, bewonderaars, ens. 

· Maklik om inhoud met baie vriende te deel

· Ontmoet nuwe mense en ontdek nuwe belangstellings 

Nadele

· Verlies aan privaatheid

· Moontlikheid vir identiteitsdiefstal (daar is genoeg inligting sodat iemand anders kan maak of hy/sy jy is) 

· Ongewenste advertensies/gemorspos

· Onvanpas vir sekere lede van die publiek – byvoorbeeld, aspekte van jou privaatlewe kan ’n negatiewe impak op jou werksaansoek hê – wees dus versigtig watter foto’s en opmerkings jy plaas! 

Aanlynveilings

Webtuistes oor aanlynveilings laat mense toe om items, regoor die wêreld, onder mekaar te verkoop. Jy moet ’n rekening skep en dan items te koop aanbied. Jy moet gewoonlik goeie beskrywings van die item gee en foto’s van die item insluit. Jy moet ’n minimum bedrag waarvoor jy die items wil verkoop, verskaf, asook ’n datum waarop die veiling eindig. Kopers kan ook rekenings skep, na items wat opgeveil word kyk en ’n bod daarop plaas. Die persoon wat teen die einde van die veiling die hoogste bod gemaak het, betaal vir die item en kry dit dan. 

Voordele

· Groot reeks van goedere/kopers beskikbaar 

· Nie gebonde aan plek nie

Nadele

· Risiko van bedrog

· Items is nie soos beskryf nie

· Vals bieërs wat net bie om die prys op te stoot 

VoIP 

Voice Over Internet Protocol – VoIP laat toe dat oproepe en videogesprekke oor die Internet gemaak kan word sonder dat ’n (gewone) telefoonoproep gemaak word. 

Die mees voor-die-hand-liggende voordeel is koste, omdat ’n Internetkonneksie gewoonlik ’n vaste koste het – gevolglik kos ’n VoIP-oproep baie minder as ’n gewone telefoonoproep. VoIP word deur ’n verskeidenheid programme beskikbaar gestel. Die belangrikste is dat beide persone wat die oproep maak, dieselfde programmatuur gebruik. Programmatuur vir VoIP sluit die volgende in: 

Skype, Apple’s FaceTime, Google Talk, ens. 

Telefoonmaatskappye is natuurlik nie baie in hul skik met VoIP nie en sommige selfoon- maatskappye plaas ’n blok op hul datanetwerke om inkomste wat hulle uit stemnetwerke ontvang, te beskerm.

Slimfone 

Net soos wat VoIP rekenaars toelaat om telefone se werk te doen, laat slimfone sellulêre fone toe om die werk van rekenaars (en ’n hele paar ander toestelle) te doen. Slimfone bevat elektronika wat hulle toelaat om soos die volgende toestelle op te tree: GPS, kamera, telefoon, draagbare mediaspeler, Internetdeurblaaier, e-poskliënt en ’n miniatuurrekenaar. 

Slimfone het hul eie bedryfstelsels (soos iOS vir Apple-produkte, WebOS en Windows Phone 7) en het vooraf geïnstalleerde toepassingsprogramme om dit nuttiger en veelsydiger te maak.

3G- en 4G-tegnologie 
3G- en 4G-tegnologie verwys na mobiele, kabellose, datakonneksietegnologie. Hierdie tegnologie word gebruik om datakonneksies oor selfoonnetwerke te maak. Die huidige standaard is 3G. 4G is op die oomblik nog in ’n ontwikkelingstadium en hou die belofte van 10 keer vinniger data-oordrag as 3G in. 

3D 

3D verwys na drie-dimensionele videobeelde – in plaas van die 2D (twee-dimensionele) beelde wat gewoonlik op skerms vertoon word. 

HD 

HD verwys ook na videobeelde, maar dit verwys spesifiek na die beeld se resolusie. TV-beelde het gewoonlik ’n resolusie van 768 x 576 beeldpunte of pixels, teenoor die 1920 x 1080-resolusie van 1080p HD-beelde. Dit veroorsaak dat die kwaliteit van die beeld en die detail wat waargeneem word, baie hoër is. Blu-Ray DVD’s, HD-satelliet-TV en video wat afgelaai word, word benodig om video te verskaf wat die kwaliteit van ’n HD-beeld vertoon. ’n Gewone TV se beeld sal slegs vergroot word en ’n kolletjie-agtige beeld vertoon.

WIKI

’n Wiki is ’n dokument wat deur die gemeenskap geskep word. Enigiemand kan daaraan byvoeg of verander. Dit is gewoonlik gratis om die dokument te skep en toegang daartoe is ook gratis. Soms het ’n Wiki ’n sentrale redakteur of komitee wat nagaan of bydraes akkuraat is. Die meeste van die tyd lei die feit dat dit deur die gemeenskap in stand gehou word, daartoe dat ’n Wiki ’n groot aantal onderwerpe dek – maar ook dat die inhoud daarvan nie noodwendig akkuraat is nie. Wikipedia is die bekendste voorbeeld van ’n Wiki. 

Webinar 

’n Webinar is die aanlyn- of webweergawe van ’n ‘seminaar’. Dit vind op ’n vasgestelde tyd plaas en mense van oor die wêreld heen kan daaraan deelneem. Jy benodig dalk ’n spesiale uitnodiging, of moet soms betaal om deel te neem. Gewoonlik word die skerm in verskillende dele ingedeel – ’n videobeeld van die aanbieder, ’n aanbiedingsgedeelte wat die skyfies vertoon en ’n geselsarea waar die deelnemers met mekaar en met die aanbieder kan kommunikieer. 

Apps 

Apps is ’n afkorting vir die Engelse woord ‘applications’ – ‘toepassings’ in Afrikaans. Dit word gebruik om klein programmetjies te beskryf wat tipies op ’n slimfoon of ’n gebruikertablet gebruik word. 

Podgooie of Podcasts 

Podgooie is voorafopgeneemde video- of oudioprogramme wat vir aflaai beskikbaar gestel is. ’n Mens kan vir sommige podgooie ‘inteken’, deur ’n program soos iTunes te gebruik. Sodra jy ingeteken het, sal iTunes ’n nuwe ‘episode’ aflaai sodra dit beskikbaar is. Sodra die podgooi afgelaai is, kan ’n mens op jou rekenaar, of op ’n toestel soos ’n iPod of gebruikertablet daarna kyk/luister.

iPods 

iPods is toestelle wat oorspronklik ontwerp is om oudio op te neem en terug te speel, sodat jy jou musiekversameling oral saam jou kan neem. Die handelsmerk iPod behoort aan Apple, wat so ’n toestel ontwerp het. Ander maatskappye maak soortgelyke toestelle, wat nie iPods genoem mag word nie, maar wat dieselfde werk doen. Hierdie toestelle word MP3-spelers genoem. Deesdae het sommige iPods skerms en kan gebruik word om video te vertoon. Toestelle soos die iPod touch kan baie van dieselfde toepassings uitvoer wat vir die iPhone (Apple se slimfoon), geskep is. 

Digitale handtekeninge

In die rekenaarwêreld is dit nogal moeilik om te sê of ’n boodskap regtig van ’n sekere persoon afkomstig is – of selfs of ’n webtuiste eg is of nie. Om moontlike bedrog te voorkom, is die ‘digitale handtekening’ ontwikkel. Webtuistes valideer hulself deur van digitale sertifikate gebruik te maak. Op ’n soortgelyke wyse kan mense ‘digitale handtekeninge’ vir hulself kry, wat op dieselfde manier werk. Ongelukkig beteken dit ekstra koste en ekstra werk en daarom maak die meeste mense nie hiervan gebruik nie.

Die term kan ook gebruik word om na ’n ingeskandeerde weergawe van ’n persoon se handtekening te verwys. 

Nuusgroepe 

Nuusgroepe is soos groot aansteekborde, waar enigiemand lang boodskappe oor spesifieke onderwerpe kan lees en kan plaas. Dit kan deur verskeie webtuistes en maatskappye in stand gehou word. Die oudste versameling van nuusgroepe is Usenet, wat ’n baie groot versameling nuusgroepe oor ’n groot aantal onderwerpe bevat. 

Portale (Portals) 

Portale is webtuistes wat inligting versamel en jou na ander webtuistes lei wat moontlik die inligting bevat waarin jy belangstel. Hulle bevat gewoonlik ’n soekenjin. ’n Voorbeeld hiervan is Yahoo.com. 

Cloud computing 

Hierdie term verwys na scenario’s waar data en programmatuur gestoor is en uitgevoer word op rekenaars wat ‘iewers in die wolke’ is. Vir jou maak dit nie saak waar die data gestoor is of watter rekenaar jou programme uitvoer nie; jy konnekteer net aan die Internet en het toegang tot alles. Die term kan ook verwys na die vermoë om programme via die Internet uit te voer in plaas van op jou eie rekenaar. ’n Versameling aanlynprogramme, wat sigblad- en woordverwerkingsprogramme insluit, word byvoorbeeld deur Google Docs verskaf. Dit kan gratis gebruik word en die data kan ‘in die wolk’ op die Net gestoor word.

Blu-Ray DVD’s 
Blu-Ray DVD’s is optiese skywe met ’n hoë kapasiteit, wat deur middel van ’n blou laser (daarom die naam) gelees word. Dit word meestal vir Hoë Definisie-video en vir speletjies op ’n Sony PlayStation gebruik.

Virtuele sleutelborde 
Virtuele sleutelborde beskryf sleutelborde wat op raakskerms vertoon word en wat jou toelaat om sonder ’n (fisiese) sleutelbord te tik. Die term kan ook gebruik word om ’n sleutelbord te beskryf wat op ’n oppervlak deur ’n laser/LED-toestel geprojekteer word. In die algemeen verwys dit na iets wat as ’n sleutelbord gebruik word sonder dat daar ’n werklike sleutelbord teenwoordig is. 

Virtuele rekenaars

’n Meer algemene naam is ‘Virtuele Masjiene’. Dit verwys ook na spesiale programmatuur (soos Parallels Desktop of VMware) wat deur middel van die programmatuur ’n ‘rekenaar’ skep. Hierdie ‘rekenaar’ het dan sy eie bedryfstelsel en ander programmatuur wat daarop geïnstalleer is. Op hierdie wyse kan jy dus ’n Linux-rekenaar in ’n virtuele masjien op jou Windows-rekenaar laat uitvoer – of Windows op jou Apple Macintosh-rekenaar laat uitvoer.

Die voordele om virtuele masjiene te gebruik is dat jy
· verskillende tipe omgewings, met verskillende konfigurasies kan skep om apparatuur en programmatuur te toets

· programme kan uitvoer wat op ander bedryfstelsels loop, terwyl jy steeds jou huidige bedryfstelsel gebruik

· geïsoleerde omgewings kan skep om te verhoed dat onversoenbare programme met mekaar in konflik is. 

Bedryfstelsels: Android vs. Symbian 

Android is Linux-gebaseerde oopbronprogrammatuur, wat deur Google bestuur word en ontwerp is vir gebruik in slimfone en gebruikertablette. 

Symbian is ’n bedryfstelsel wat deur Nokia aangekoop is en onlangs tot oopbronprogrammatuur deur hulle verklaar is. Dit is aanvanklik bedoel vir slimfone, maar Nokia het die gebruik daarvan gestaak en gebruik nou Microsoft se Windows Phone 7 in die plek daarvan. 

GPS-instrumente 
GPS-instrumente is toestelle wat ’n radio-ontvangstoestel bevat, om seine vanaf die GPS (Globale Posisioneringstelsel)-satelliete wat om die aarde wentel, te ontvang. Hierdie seine word gebruik om die lengte- en breedtegraad van die GPS-toestel op die aarde se oppervlak, met ’n akkuraatheid van 5m, te bepaal 

Navigasiestelsels, onboard / selfoonnavigasiestelsels

Hierdie stelsels benodig ’n GPS om te werk. Wat hulle meer as die GPS kan doen is dat hulle die data karteer en programmatuur bevat om die GPS-posisie op ’n kaart te vertoon. Turn-by-turn navigasiestelsels kan jou roete uitwerk en jou al met die roete langs na jou bestemming lei, terwyl dit vir jou sê waar om te draai en hoe om by jou bestemming uit te kom. 

Die meeste navigasiestelsels bevat hul eie databasis van kaarte en kan onder alle omstandighede werk, terwyl sommige selfoonnavigasiestelsels nie die data stoor nie en die data vanaf die selfoonnetwerk moet aflaai voordat hulle aanwysings kan gee of die kaarte vertoon. As jy nie ’n datasein het nie, sal hierdie tipe navigasiestelsels nie werk nie. Slimfone het gewoonlik programme wat hul eie datastel op die toestel stoor. Sommige motors het ’n ingeboude navigasiestelsel, wat as ’n onboard navigasiestelsel bekend staan. 

E-slenters (E-scamming) / Uitvissing (Phishing)

E-slenters (e-scamming) is wanneer iemand jou bedrieg om geld of vertroulike inligting aan hulle te gee waarop hulle nie geregtig is nie. Rekenaars en e-kommunikasie het daartoe gelei dat mense met allerhande nuwe en kreatiewe idees vorendag gekom het om ander te bedrieg om geld in die hande te kry – dit het ook die bedrieërs toegelaat om mense oor die wêreld heen te teiken. 

’n Baie bekende slenter is die Nigerian 411-slenter, waar jy ’n boodskap van iemand ontvang wat beweer dat die persoon ’n groot bedrag geld het wat hy/sy dringend uit die diktatoriale land moet kry. Hulle vra dat jy hulle moet help, deur hulle toe te laat om die bedrag na jou rekening oor te plaas en belowe om ’n aansienlike deel daarvan aan jou oor te betaal. Natuurlik moet jy aan hulle ’n bedrag geld oorbetaal om die proses aan die gang te sit. Nadat jy egter die geld oorgeplaas het, hoor jy nooit weer van hulle nie. 

Nog ’n ander slenter bestaan uit e-posse wat jou inlig dat jy loterye gewen het waarvoor jy nooit eens ingeskryf het nie, of dit bevat uitnodigings vir deelname aan besigheidsondernemings of waagstukke van mense wat jy nog nooit ontmoet het nie – almal eis dat jy geld moet stuur om toegang tot jou wengeldjies te kry, of om die proses aan die gang te kry. As jy geld sou stuur, sal jy dit nooit weer terugkry nie! 

Daar is nog ’n slenter waar ’n besigheid iets by jou ‘koop’ en dan kammakastig te veel geld aan jou oorbetaal (d.m.v. ’n deposito). Hulle kontak jou dan en vra om verskoning vir die fout en vra dat jy asseblief die verskil aan hulle oorbetaal. Jy doen dit, maar verloor jou geld, omdat die depositostrokie vervals is en dit dan deur die bank teruggestuur word! 

Uitvissing (phishing) is ’n slenter wat e-posse gebruik wat lyk of dit van ’n bank of ander besigheidsinstansie afkomstig is. Die e-pos versoek dat jy jou persoonlike besonderhede bywerk. Die e-pos bevat ’n skakel waarop jy moet klik, wat jou na ’n vals webtuiste neem, wat jou inligting inlees en dan die uitvisser toelaat om toegang tot jou bankrekening te kry en jou geld te steel. Banke sal nooit e-posse uitstuur met skakels na ander webtuistes nie. Moet nooit op die skakel in hierdie tipe e-posse klik nie. Vee eenvoudig net die e-pos uit. 

Konvergensie (Convergence) 

Konvergensie is die idee dat alle toestelle in een enkele toestel, wat meervoudige funksies verrig, saamgevoeg (gekonvergeer) word, in plaas van om verskillende toestelle te gebruik wat elk net een funksie verrig. 

Slimfone en gebruikertablette is voorbeelde van konvergensie-toestelle. Hulle kombineer die funksies van meervoudige toestelle in een enkele toestel. ’n Slimfoon soos die iPhone, voer al die volgende funksies en nog meer uit:

· Telefoon

· Boodskappe (SMS, kitsboodskappe (instant messaging), e-pos, ens.)

· Internetblaaier

· Mediaspeler (oudio en video)

· Kamera en videokamera

· Klankopnemer

· E-boekleser

· GPS en navigasietoestel

· ’n Rekenaar wat in jou sak pas, wat alle tipes toepassings kan uitvoer (met baie meer funksies en gebruike wat hier beskryf word) 

· Draagbare speletjiestoestel

